
FORORD FRÅ KYSTDIREKTØREN 
 
Endring er ikkje festtalar, det er kvardagsrealisme. Oppdraget Kystverket 
fekk denne hausten frå Samferdselsdepartementet var omfattande og har 
kravd betydeleg fag- og prosesskompetanse av oss.  
 
Tilrådinga Kystverket no gir departementet teiknar ein oversiktleg 
organisasjon som kan møte omgivnadane sine forventningar. Etaten får ein 
tydelegare organisasjonsstruktur, med inndeling i einingar som vi meiner 
det ligg betydelege gevinstar i å samle. Den største effekten ligg i fjerninga 

av dagens doble styringslinjer ς altså ein overgang frå region- til funksjonsorganisering. Samla vil 
dette gi oss moglegheiter til å bygge ein organisasjon som framhevar Kystverket som ein fullverdig 
transportetat, der alle tenestene skal understøtte visjonen vår, «Vi tek ansvar for sjøvegen».  
 
Det gjer Kystverket betre i stand til å møte framtida og vi kan ta ansvar for endra og nye oppgåver i 
samsvar med dei behova samfunnet har. Digitale satsingar skal styrkast, inklusiv datafangst, -analyse 
og formidling. Vi ser eit klarare mandat for forvalting av havrommet og nordområda, samt ei sterkare 
rolle i miljø og beredskap. Kystverket er også gitt ei tydelegare tilsyns- og forvaltingsrolle i ny hamne- 
og farvasslov. Samtidig vil den føreslegne effektiviseringa merkast.  
 
Tilrådinga følger utviklinga i statsforvaltninga mot funksjonsorganisering og meir fagretta struktur. 
Samstundes er det tilrådd at Kystverket framleis skal vere til stades langs kysten der vi møter 
brukarar og samarbeidspartar. Eg vil oppretthalde ei spreidd lokalisering i ei ryddigare og meir 
funksjonell organisering tilpassa framtida. 
 
Kystverket har mange kvalitetar, både som myndigheitsutøvar, utviklar og i operativ teneste. Styrken 
vår ligg i denne kombinasjonen i ein liten etat, og det vil vi ikkje organisere oss vekk frå. Når vi i 
Kystverket ser at noko må fiksast, så tek vi tak og set i gang, med brukarane i fokus. Det er ein 
vesentleg del av varemerket til Kystverket, vår kvardagsrealisme. Det tverrfaglege, der både 
forvaltning og operativ drift samhandlar, er den absolutte styrken til Kystverket. Den kulturen, dette 
engasjementet og den praktiske tilnærminga bevarer vi inn i ny struktur. Dette får vi til ved å samle 
fagområda i fire verksemdsområde med heilskapleg ansvar - frå regelverksarbeid til operativ drift av 
tenestene. 
 
I den nye funksjonsorganiseringa utgår regioninndelinga av etaten, men mellomleiarane for dei ulike 
fagområda får ein styrka posisjon og større tyding, og vert sentrale for å sikre fagleg utvikling av 
Kystverket langs heile kysten. Mellomleiarane må vere lokalisert saman med dei tilsette og i størst 
mogleg grad nær tenesteproduksjonen. Samtidig er det viktig for kystdirektøren å framleis ha 
toppleiinga geografisk nær seg, for å sikre god styring og strategisk leiing av ein etat med relativt 
autonome einingar og store delegerte ansvarsområde. 
 
Gjennom arbeid i ei partsamansett gruppe og involvering av faggrupper og leiing i Kystverket, har 
dette vore ein brei intern prosess. Regionale og lokale myndigheiter er orienterte om det pågåande 
omorganiseringsarbeidet, og får tilsendt denne endelege rapporten til informasjon.  
 
Ålesund, 1. februar 2020 

 
Einar Vik Arset 
kystdirektør  

SAMANDRAG  
 
Denne rapporten er Kystverkets svar på oppdraget frå Samferdselsdepartementet datert 15. august 

2019 Oppdrag om utredning av Kystverkets organisering, styringssystemer og ressursutnyttelse. 

Oppdraget har gitt Kystverket høve til å gjere ei heilskapleg vurdering av korleis ei framtidig 

organisering bør vere.  

 

Kystverket har ansvar for sjøvegen, vår visjon er å utvikle kysten og havområda til verdas sikraste og 
reinaste. Overordna samfunnsmål for utgreiinga er at Kystverket skal ta i vare eit heilskapleg 
sektoransvar for sjøtransport og framkome til sjøs, hav- og kystforvalting, sjøsikkerheitsarbeid og for 
klima og miljø innan vår sektor, samt ha eit sektorovergripande ansvar for beredskap mot akutt 
forureining.  
 
Det er peika på  fleire utfordringar ved dagens organisering av Kystverket, mellom anna av 
Riksrevisjonen i 2018. Etaten har utfordringar med doble styringslinjer og organisatoriske barrierar 
som hindrar samhandling. Samstundes har Kystverket gode erfaringar med funksjonsorganiseringa av 
lostenesta og beredskapsområdet. Funksjonsorganisering peika seg tidleg ut som den riktige retninga 
for Kystverket si organisering, og  denne hovudretninga får brei støtte internt i Kystverket. Denne 
utgreiinga har difor ikkje sett på vidareføring av ein regionmodell, men vektlagt å finne gode 
løysingar i ein funksjonsmodell.  
 

Funksjonsorganisering 

Fordelar med funksjonsorganisering er at ein mellom anna legg til rette for spesialisering, unngår 
dobbeltarbeid, hentar ut stordriftsfordelar og overfører kunnskap rundt like oppgåver.  
 
Det er arbeidd med å finne den riktige inndelinga i funksjonar, eller verksemdsområde som det her 
vert kalla, i den nye organiseringa. I tilrådinga vert oppgåver og ansvar delt inn i fire 
verksemdsområde, med tydelege hovudfunksjonar vist i figurane under. 
 
Figur 1: Inndeling i fire verksemdsområde etter hovudfunksjon i ny organisasjonsmodell for Kystverket 

 
 
 
Styring av verksemdsområda er nærare omtala i kapittel 4.2. Direktørane for desse 
verksemdsområda skal ha det overordna fag-, resultat-, økonomi- og personalansvaret for heile 
verksemdsområdet og vere den overordna leiaren for avdelingane i verksemdsområdet. 
Verksemdsområda skal ha eit felles ansvar for å nå Kystverket sine hovudmål, og direktørane inngår i 
Kystdirektøren si leiargruppe. Staben i kvart verksemdsområde vert sentral i å hjelpe direktøren i 
styring og koordinering av verksemdsområdet.  
 
 



Utgreiing om Kystverkets organisering, styringssystem og ressursutnytting 1. februar 2020                                                                  6 
 

Figur 2: Forslag til nytt organisasjonskart for Kystverket 

 
 
Dei einskilde verksemdsområda med underliggande avdelingar er nærare omtala i kapittel 4.4.  
 

Prøving av forvaltningsavgjersler i ny modell 

Ein viktig føresetnad for organiseringa er at den oppfyller omsyna i forvaltingslova når det gjeld 
klagesaksbehandling. Fleire ulike løysingar har vore drøfta, og det er ulike fordelar og ulemper ved 
løysingane. Den tilrådde organiseringa inneber å opprette ei eiga eining for klagebehandling internt i 
Kystverket. I den vidare prosessen må det klargjerast korleis denne eininga skal sikre tilstrekkeleg 
uavhengigheit og gi ei truverdig klagesaksbehandling, og ny ordning må bli heimla i relevante 
regelverk. Løysinga omtalt i kap. 4.3. gir samla sett dei enklaste styringslinjene for etaten, og kan 
betre ta i vare behova for råd og rettleiing under saksbehandlinga i første instans enn i dag. 
 

Geografisk lokalisering 

I den tilrådde funksjonsorganiseringa utgår regionstrukturen med eigne regionale direktørar (5), men 
leiarane på avdelingsnivå (30) får ei meir sjølvstendig rolle enn i dag og vil framleis vere lokalisert der 
dei er, med nokre få unntak. Kystverket tilrår at også den strategiske leiinga beheld dagens 
lokalisering - Kystdirektøren har framleis behov for å ha strategisk leiing og kompetanse samla 
geografisk nær seg i Ålesund, og tilrår ikkje å splitte direktørane utover til ulike lokasjonar. Eitt 
unntak er direktøren for miljøberedskap som er godt etablert i eit samla fagmiljø i Horten. 
Kystdirektøren si styring av verksemda er omtalt i kapittel 4.2.  
 
Kystverket har brukt tid på å utgreie kva som er den beste geografiske lokaliseringa av fagfolka våre. 
På den eine sida er det høge forventningar til å skape robuste fagmiljø og effektivisere drifta. På den 
andre sida er det forventningar om at Kystverket skal vere tilgjengelege over store delar av landet, og 
vi skal ha nok lokalkunnskap til å utføre arbeid langs heile den langstrakte kysten. Brukarperspektivet 
er nærare omtalt i kapittel 4.6. 
 

* VTSar i Hav- og kystforvalting Sør-Norge består av fire avdelingar  
* Losoldermannskap består av sju avdelingar 



Utgreiing om Kystverkets organisering, styringssystem og ressursutnytting 1. februar 2020                                                                  7 
 

Oppsummert vil endringa frå regionsvis organisering til funksjonsorganisering bety framleis regionalt 
nærvær og god brukarkontakt. Det vert tilrådd at Kystverket framleis skal vere til stades langs kysten, 
slik figuren under viser: 
 

 
 

 

 

 

Gevinstar med ny organisering 

Forslaget til ny organisering gir klare kvalitative og økonomiske gevinstar i samsvar med bestillinga 
frå Samferdselsdepartementet.  Kvalitative gevinstar for kvart av verksemdsområda er omtalt i kap. 
6.1. Dei økonomiske gevinstane er omtalt i kap. 6.2. og er førebels rekna til omlag 96 millionar kroner 
årleg.  
 
Den tilrådde organiseringa gjer Kystverket i stand til å vere ein kompetent og velfungerande 
organisasjon som løyser samfunnsoppdraget på ein effektiv og brukarretta måte - med riktig kvalitet. 

Figur 3: Kystverket er til stades langs heile kysten ς oversikt over arbeidsplassar i ny organisasjon 

Etaten vert betre i stand til raskt å møte endringar, nye utfordringar og moglegheiter til sjøs, samt 
endringar i teknologien og i høve miljø og klima. Det vart sett fire interne effektmål for utarbeiding av 
ny organisasjonsmodell. Samla sett synest den tilrådde organiseringa å innfri desse effektmåla som 
vist i figuren: 
 
Figur 4 Fire effektmål for utgreiinga av ny organisering for Kystverket 

 

 
 

 

Tilleggsoppdrag: Etablering av testfasilitetar i Fiskebøl  

Kystverket er i tilleggsoppdraget særleg bedt om å vurdere kva konsekvensar etableringa  av 

testfasilitetar for oljevernteknologi på Fiskebøl kan få for Kystverkets organisering av beredskap mot 

akutt forureining.  Etableringa skjer i regi av Senter for oljevern og marint miljø (SOMM). Kystverket 

si vurdering er nærare omtalt i kapittel 4.4.3 og 4.4.4. 

Etablering og utvikling av testfasilitetar er ein liten del av det heilskaplege beredskapsarbeidet i 

Norge, og må sjåast i ei heilskapleg ramme. Så lenge rolledelinga mellom Kystverket og SOMM ligg 

fast, vil konsekvensane for Kystverket bli små; Kystverket som nasjonal fagmyndigheit, vidarefører 

aktivitetar i eigen testhall og vårt teknologiutviklingsprogram på same nivå som i dag. For å sikre 

effektiv og god samhandling inviterer vi med SOMM på ulike aktivitetar knytt til testing av 

oljevernutstyr, og vidareutviklar samarbeidet innan rammene av den inngåtte samarbeidsavtalen 

mellom SOMM og Kystverket, og tilhøyrande årlege handlingsplan basert på forventningar og 

oppdrag mellom anna i tildelingsbrevet frå Samferdselsdepartementet. 

Konsekvensane på lang sikt vil vere avhengig av vidare prosess knytt til prosjektering og etablering av 

testfasilitetar på Fiskebøl. Samferdselsdepartementet påpeiker at denne prosessen nødvendigvis vil 

ta tid og at behovet for både utandørs og innandørs testfasilitetar vil vurderast vidare i eit 

forprosjekt. Før denne prosjekteringa er sluttført er det ikkje grunnlag for å vurdere kva nivå, 

tenester eller oppgåver som testfasilitetane på Fiskebøl skal ta i vare eller kva konsekvensar dette vil 

få for Kystverket på lang sikt.   

1 DAGENS ORGANISERING 
 

1.1 Kystverkets visjon, overordna mål og verdiar 

Kystverkets overordna mål og visjon 

Kystverkets overordna mål og visjon ligg til grunn for utgreiinga av framtidig organisering, 
ressursutnytting og styringssystem. 
 
Kystverkets visjon er å utvikle kysten og havområda til verdas sikraste og reinaste. 
 
Det overordna målet for den nasjonale transportpolitikken er eit transportsystem som er sikkert, 
fremjar verdiskaping og bidreg til omstilling til lavutsleppssamfunnet. Målet for statleg beredskap 
mot akutt forureining er å hindre og redusere miljøskade ved akutt forureining i norske havområde 
eller på norsk territorium.  
 
Kystverket har fire hovudmål1: 
 
1. Framkome: Betre framkome for personar og gods i heile landet. 

 
2. Transportsikkerheit: Redusere transportulykkene i tråd med nullvisjonen. 
 
3. Klima og miljø: Redusere klimagassutsleppa i tråd med ei omstilling til eit lavutsleppssamfunn og 

redusere andre negative miljøkonsekvensar. 
 
4. Beredskap mot akutt forureining: Hindre og redusere miljøskade ved akutt forureining, eller fare 

for akutt forureining. 
 

Kystverkets verdigrunnlag 

Kystverket har utarbeidd eit felles verdigrunnlag som gjeld for alle tilsette i etaten. Dette skal også 
ligge til grunn for utgreiinga av ny organisering, ressursutnytting og styringssystem. 
 
I Kystverket er vi framtidsretta, engasjerte og pålitelege: 
 

¶ Framtidsretta: I Kystverket ser vi framover, vi søker stadig ny kunnskap, driv kontinuerleg 

utvikling og er endringsvillige. Vi er dyktige til å sjå kva som er viktig for brukarane våre og 

oss sjølve. 

 

¶ Engasjert: I Kystverket har vi respekt for brukarar, samarbeidspartnarar og kvarandre, vi dreg 

i same retning og gjer kvarandre gode. Vi er stolte av kven vi er og av kva vi gjer. 

 

¶ Påliteleg: I Kystverket følger vi lover og reglar, og er gode rollemodellar til sjøs og på land, vi 

er sannferdige i vår kommunikasjon og opptrer profesjonelt. Vi set vår stoltheit i å levere det 

vi skal til rett tid og med rett kvalitet. 

 

  

                                                           
1 Jamfør «Statsbudsjettet 2019 - Tildelingsbrev til Kystverket» kap. 3 datert 14.1.19,  målstrukturen i Meld. St. 33 (2016-2017) og Nasjonal 

transportplan 2018-2029 kap. 3, og omtalen av Kystverket i Prop. 1 S (2018-2019). 

1.2 Kort om Kystverkets roller, ansvar, oppgåver og regelverksramme i dag 
Kystverket tek ansvar for sjøvegen og produserer viktige fellesgode for samfunnet. Kystverket er 
delvis brukarfinansiert og delvis finansiert over statsbudsjettet. Hovudformålet er å sørge for sikker 
og effektiv ferdsel i farleier langs kysten og inn til hamner, og sørge for ein nasjonal beredskap mot 
akutt forureining. Kystverket deltek i planmedverknad og utøvar mynde etter hamne- og farvasslova, 
loslova, delar av forureiningslova, svalbardmiljølova og plan- og bygningslova. Kystverket sine 
viktigaste oppgåver er: 
 

¶ Utvikling og vedlikehald av farleier 

¶ Fyr- og merketenester 

¶ Trafikksentraltenester 

¶ Lostenester 

¶ Meldingstenester og navigasjonsvarsel 

¶ Statleg beredskap mot akutt forureining 

¶ Utøving av myndigheit 

¶ Utgreiing og transportplanlegging 

¶ Hamnesikkerheit (ISPS) 

¶ Verksemda omfattar maritim sektor av Nasjonal transportplan (NTP), samt myndigheits- og 
forvaltingsoppgåver knytt til lover og regelverk for hamner, farleier og losplikta. 

 
For å løyse desse nasjonale oppgåvene, samarbeider Kystverket breitt med andre offentlege etatar 
med ansvar for sikkerheit, transport og beredskap på tilgrensande område. Kystverket deltek også 
aktivt i internasjonalt arbeid innan våre fagfelt.  

1.3 Dagens organisasjonskart og fordeling av årsverk 
 
Figur 5: Gjeldande organisasjonskart for Kystverket januar 2020 

 



Utgreiing om Kystverkets organisering, styringssystem og ressursutnytting 1. februar 2020                                                                  11 
 

Kystverket har i dag om lag 930 årsverk2. Desse inneheld både operative og ikkje-operative 
(administrative) tilsette. Årsverka fordeler seg ulikt på ni driftseiningar (organisatoriske einingar) slik 
figuren under viser.  
 
Figur 6: Prosentvis fordeling av årsverk per driftseining i heile Kystverket, med detaljar for regionane 

 
 
 
Driftseiningar i Kystverket i dag som vist i figurane over, rangert etter årsverk2: 
 

¶ Lostenesta, herunder sju losoldermannskap, losformidling og losdirektørens stab: 336 årsverk 

¶ Rederiet, herunder fartøy og mannskap, tilsynslag og administrasjon: 178 årsverk 

¶ Hovudkontoret3, herunder Sjøsikkerheitsavdeling, Kystforvaltingsavdeling og Beredskapsavdeling, 

felles stab- og støttefunksjonar for etaten og BarentsWatchsenteret: 114 årsverk 

¶ Region Vest, herunder regionkontor, nasjonalt senter for los og vts, og to sjøtrafikksentalar: 70 

årsverk 

¶ Region Troms og Finnmark, herunder regionkontor, nasjonalt senter for adm., løn og rekneskap, 

og Vardø VTS: 61 årsverk 

¶ Region Sørøst, herunder regionkontor, nasjonalt senter for transportplanlegging og utgreiing, 

nasjonalt senter for eigedom og kultur, og to VTSar: 63 årsverk 

¶ Region Nordland, herunder regionkontor, nasjonalt senter for utbygging, ingen VTS: 35 årsverk 

¶ Region Midt-Norge, herunder regionkontor, nasjonalt senter for farlei, fyr og merke, ingen VTS: 

31 årsverk 

¶ Beredskapssenteret utanom Beredskapsavdelinga i hovudkontoret: 45 årsverk 

 
Oversikta viser tilknyting til organisatoriske einingar, og ikkje geografisk lokalisering.  

   

                                                           
2 Tal faste årsverk som fekk løn per 1.1.2019 
3 Hovudkontoret (mørk grønt felt i figuren) inkluderer matriseorgansierte fellesfunksjonar for innkjøp, IKT og 
Kommunikasjon, der nokre tilsette er stadplassert i andre driftseiningar/lokasjonar enn hovudskontoret for å gi 
direkte støtte. I tillegg inkluderer hovudkontoret BarentsWatch-senteret, lokalisert i Tromsø. 

1.4 Riksrevisjonens undersøking av etats- og verksemdstyringa av Kystverket  
I oktober 2018 gjorde Riksrevisjonen offentleg «Revisjonsrapport for 2017 om etats- og 
virksomhetsstyringen av Kystverket». Basert på rapporten vart Kystverket omtalt i Riksrevisjonen sitt 
årlege Dokument 1 til Stortinget i 2018.  
 
I rapporten peikar Riksrevisjonen på ei rekke forbetringsområde, både innanfor styringssystemet og 
mål- og resultatstyringa, men òg direkte knytt til Kystverket si organisering.  
 
I kapittel 7 i revisjonsrapporten peikar Riksrevisjonen på desse svakheitene i Kystverkets verksemd: 
 

¶ Kystverket har ikke etablert et godt nok system for å måle og følge opp resultatene av sin 

virksomhet 

¶ Kystverket har ikke utbedret mangler i styringssystemene 

¶ Kystverkets organisering gjør styringen krevende 

¶ Kystverket har lite styringsinformasjon som kan belyse om virksomheten drives effektivt 

¶ Samferdselsdepartementet har lite informasjon om Kystverkets resultater, og departementets 

styring er i hovedsak konsentrert om losområdet 

 
Som ei av desse svakheitene heiter det at Kystverkets organisering gjer styringa krevjande. 
Riksrevisjonen meiner at utskillinga av den operative delen av losområdet i ei eiga eining4 har gitt 
kortare styringslinjer, betra styring og effektivitetsgevinstar.  
 
Riksrevisjonen si vidare vurdering er at fleire av dei andre verksemdsområda som ikkje er skilt ut i 
eigne funksjonseiningar, har utfordringar med effektiv styring av ressursane som er tildelt til områda. 
Det er særleg navigasjonsinnretnings- og utbyggingsområdet som blir trekt fram. Kystverket får 
kritikk for ikkje å ha sett i gang fleire organisasjonsendringar til tross for positive erfaringar med 
funksjonsorganisering av lostenesta. 
 
Riksrevisjonen peikar på at samarbeid på tvers av einingar og geografi er ein viktig føresetnad, men 
at Kystverket i liten grad har lykkast med å etablere slikt samarbeid. 
 

1.5 Forvaltingsansvaret for fiskerihamner overført fylkeskommunane i 2020 
I juni 2017 blei regionreforma (Prop. 84 S (2016ς2017)) og NTP (Meld. St. 33 (2016ς2017)) behandla i 
Stortinget. Regionreforma innebar at fiskerihamner skal kunne overførast frå Kystverket til dei nye 
folkevalte regionane med verknad frå 01.01.2020. Kystverket skal etter 01.01.2020 som 
utgangspunkt ikkje forvalte fiskerihamneanlegg for framtidig utvikling og drift, men arbeide med å 
finne andre eigarar og forvaltarar. Om det er fiskerihamnetiltak som ikkje blir overført er planen å 
avhende desse. 
 
Med dette skal ikkje Kystverket gjennomføre utbyggings- eller utdjupingstiltak i fiskerihamner etter 
01.01.2020 som ikkje allereie er starta opp.5 Kystverket har allereie frå 2017 lagt vekk det alt 
vesentlegaste av vidare utgreiingar for fiskerihamnetiltak. Unntak her var tiltak omtala i første NTP- 
planperiode, til at også desse prosjekta enten er vidareført i plan hos nye folkevalte regioner eller 

                                                           
4 Organisasjonsendringa av losområdet i Kystverket vart iverksett 01.01.2015, og bygger på Prop. 65 L (2013-2014) Lov om losordningen 

(Losloven) og NOU 2013:8 Med los på sjøsikkerhet.  
5 Personalressursar nytta til fiskerihamnetiltak i Kystverkets regionar i 2019 er anslagsvis to årsverk. Resterande omlag 10 årsverk er enten 

knytt direkte til avhendingsfunksjonar, kartleggingsfunksjonar eller tinglysingsfunksjonar i samanheng med overføring av dokument og 
eigedom. Desse årsverka er i all hovudsak midlertidig tilsette eller midlertidig omdisponerte frå andre oppgåver. Desse årsverka er i 
hovudsak løna av overskot etter avhendingar. 
 

https://www.riksrevisjonen.no/globalassets/rapporter/no-2018-2019/revisjonsrapport2017etatsvirksomhetsstyringkystverket.pdf
https://www.riksrevisjonen.no/globalassets/rapporter/no-2018-2019/revisjonsrapport2017etatsvirksomhetsstyringkystverket.pdf
http://www.regjeringen.no/nb/dep/sd/dok/regpubl/prop.html?id=578526
http://www.regjeringen.no/nb/dep/sd/dok/regpubl/prop.html?id=578526
http://www.regjeringen.no/nb/dep/sd/dok/nouer/2013/nou-2013-8.html?id=729595

faktisk starta. Kystverket si stans i vidare utbyggingsarbeid med fiskerihamnene inkluderte også 
undersøkingar for fiskerihamnetiltak. Tilskot til fiskerihamner, med tilhøyrande prosessar er òg 
oppgåver som overførast frå Kystverket til dei nye folkevalte regionane 01.01.2020. 
 
Allereie frå tredje tertial 2017 gjennomførte driftseiningane ei vesentleg ressursallokering til å 
identifisere og sette i gang planar for strekningsvise farleitiltak.  
 

1.6 Kystverkets internrevisjon 
Internrevisjonen i Kystverket har dei siste fire åra gjennomført åtte revisjonsprosjekt. Desse peikar 
også på kva etaten må bli betre på for å sikre god styring og kontroll med verksemda.  
Internrevisjonen har framheva følgande forbetringsområde: 
 
Samhandling, betring og læring (nyleg gjennomført) 
Målet med revisjonen var å undersøke om leiinga i Kystverket har fokus på utvikling av god 
verksemdskultur for samhandling, betring og læring. Påstanden «Det er god samhandling i 
Kystverket» får ein score på 3,2 av 6 i ei spørjeundersøking, som er ein del av revisjonen. 
Driftseiningane er samstemde i sine tilbakemeldingar. Leiinga bør arbeide systematisk for å betre 
samhandlinga som ein del av kommande OU-prosess og etter at ny organisering er på plass. Det må 
settast tydelege krav til behandling av avvik for å sikre forbetring og læring. 
 
Kontraktsoppfølging  

Målet med revisjonen var å undersøke om Kystverket gjennomfører kontraktsoppfølging i tråd med 
regelverk og interne styringsdokument. Revisjonen var avgrensa til å omhandle rammeavtalar for 
konsulenttenester og varer. Internrevisjonen peika blant anna på at Kystverket bør sette i verk tiltak 
for å implementere og etterleve den vedtekne innkjøpsstrategien og dei tilhøyrande 
styringsdokumenta. 
 
Informasjonssikkerheit  

Målet med revisjonen var å vurdere om styringsdokument for informasjonssikkerheit i Kystverket blir 
etterlevd og fungerer hensiktsmessig. Revisjonen skulle også skape merksemd blant leiarar og tilsette 
samt avklare om ein når ut med informasjon via intranett og kampanjar. Internrevisjonen peikte 
blant anna på at Kystverket bør etablere kontrolltiltak for å sikre at interne styringsdokumenter er 
implementert og etterlevd. Vidare at det vert utarbeidd ei overordna risikovurdering som grunnlag 
for tiltak og prioriteringar på området mv. 
 
Drift og forvaltning av SSN-tenesta 
Revisjonen hadde fokus på om kundar og verksemder sine behov er tatt vare på ved drift og 
forvaltning av meldetenesta SafeSeaNet. Fokuset var retta mot personvern og 
informasjonssikkerheit. Det er identifisert forbetringsområde innan heilskapleg styring og kontroll av 
informasjonssikkerheit, personvern og IKT. 

 

Dispensasjonspraksis etter sjøtrafikkforskrifta 

Etter spørsmål frå næringa, vurderte Internrevisjonen praksis for behandling av dispensasjonar frå 
sjøtrafikkforskrifta ved ein av Kystverkets sjøtrafikksentralar. Tiltak er satt i verk og revisjonen er 
avslutta. 
 
Farleibevis 

Målet med revisjonen var å undersøke om Kystverket har etablert ei farleibevisordning som følger 
opp reglar i loslova og lospliktforskrifta.  Revisjon var spesielt retta mot saksbehandling, tilsyn og 
kontroll. Tiltak er sett i verk og revisjonen er avslutta. Internrevisjonen peika mellom anna på at 

Kystverket bør formalisere Lostenesta sitt bidrag til farleibevisordninga og revidere og utvikle 
styringsdokument i forhold til etablert praksis og tekniske løysingar mv.   
 

Forvaltningskvalitet beredskap  

Målet med revisjonen var å undersøke om krav til kvalitet i forvaltninga nedfelt i regelverk og interne 
styringsdokument er oppfylt. Internrevisjonen peikte mellom anna på at Kystverket bør sette i verk 
tiltak som tydeliggjer BEA og BES sine funksjonar, ansvar og handlingsrom.  
 

Drift, vedlikehold og fornyelse av navigasjonsinstallasjoner  

Revisjonen på dette området fokuserte på tiltak som er sett i verk for å kunne redusere 
vedlikehaldsetterslepet, blant anna roller og ansvar samt risiko som må handterast for å lukke 
etterslepet i tråd med overordna føringar. Internrevisjonen peika mellom anna på at Kystverket bør 
sette i verk tiltak som sikrar styring og kontroll med prosessen for lukking av vedlikehaldsetterslepet 
og tiltak som sikrar tilfredsstillande plankvalitet og forutsigbarhet for dei involverte i 
årsplanprosessen mv. 
 

 

1.7 Oppsummering ς erfaringar med dagens organisering 
Kystverket si organisering har utvikla seg over tid. Blanding av regionar, nasjonale senter og 
funksjonsorganiserte enkeltområde gir doble styringslinjer som har vist seg å vere utfordrande. 
Organiseringa har også barrierar som hindrar god samhandling.  
 
I dag er like oppgåver fordelt på fleire regionkontor, og det er mange organisatoriske einingar i 
forhold til etatens storleik. Det er også stor forskjell i storleik på desse. Samtidig har regionkontora 
sine oppgåver og årsverk blitt betydeleg redusert dei siste åra. Regionkontora sine oppgåver er 
ytterlegare redusert etter at ansvaret for fiskerihamnene flyttast ut av Kystverket frå 2020. 
 
Etaten har i følge Riksrevisjonen manglande operasjonalisering av mål, resultatverktøy og 
styringssystem. Det vert etterlyst meir styringsinformasjon (eksternt og internt) som kan belyse om 
verksemda drivast effektivt. 
 
Fleire av problemstillingane er også omtalt i Kystverkets interne utgreiing frå 2015 om Helhetlig 
organisering av Kystverket. Samstundes er dette noko som òg er påpeika av andre, som til dømes av 
Riksrevisjonen.  
 
Samstundes har Kystverket gode erfaringar med funksjonsorganisering av beredskapsområdet og 
lostenesta frå 2015. Dette gir grunnlag for å legge den desentraliserte region- og sentermodellen til 
side og gå inn for ei funksjonsorganisering av heile Kystverket med robuste einingar og avdelingar ς 
med tydelegare og enklare styringslinjer. 

2 FRAMTIDSBILETET 
 
Skal Kystverket vere ein velfungerande etat må vi innrette oss slik at vi både løyser oppgåvene våre 
og adresserer framtidige utfordringar på ein effektiv måte. Kystverket skal ha ein organisasjon som 
set oss i stand til å møte utfordringar og krav knytt til samfunnsutvikling, teknologisk utvikling og som 
tek nødvendige miljøomsyn. Kystverkets verksemd skal legge til rette for ein konkurransedyktig, trygg 
og miljøvennleg sjøtransport for framtida.6  
 
Samstundes som vi riggar ny organisering ut frå tidlegare erfaringar og det oppgåve- og brukarbiletet 
vi har i dag, er det òg viktig å sjå framover. Det er naudsynt at organisasjonen er fleksibel og kan 
tilpasse seg framtida. Overordna mål sett i kap. 3.1. er at Kystverkets organisasjon skal vere i stand til 
raskt å møte endringar, nye utfordringar og moglegheiter  til sjøs, endringar i teknologien og i miljø 
og klima.    
 
Det ligg føre både nasjonale strategiar og eigne vurderingar av Kystverket si framtidige rolle og 
utvikling. I det etterfølgande vert sentrale tema kommentert. 
 
I Kystverkets rapport Kystverket mot 2050 er det sett på trendar- og utviklingstekk i eit 30-års 
perspektiv. Det er adressert tre store utfordringar for framtida: Kampen om kysten og havet, klima- 
og miljøutfordringar og teknologiens innverknader.  
 
I denne samanheng er det også relevant å trekke parallellar til Kystverkets svar på oppdrag 1 NTP 
2022-2033, jamfør brev til departementet 1.10.2019. I dette svaret har Kystverket gjennomført ein 
kritisk gjennomgang av samfunnsoppdraget og portefølja, og vurdert moglegheita for effektivisering, 
digitalisering og nye løysingar. 
 
Av andre relevante bakgrunnsdokument viser vi mellom anna til Kystverkets brev 8.04.2019 Innspill 
til oppdatering av regjeringens havstrategi 2019, og Regjeringens oppdaterte havstrategi 2019, Blå 
muligheter. 
 
 

2.1 Kystverket som transportetat  
Sjøtransporten har ei nøkkelrolle i utviklinga av marine og maritime næringar, som skal sikre 
framtidig verdiskaping i Noreg. Målt i tonn blir over 80 prosent av samla godsmengde i 
utanrikshandelen frakta til sjøs og omtrent halvparten av innanriks gods. Prognosane viser ei mogleg 
trafikkauke på 40 prosent mot 2040.  
 
Parallelt med dette er transportsektoren i utvikling på særs mange område på éin gong. Utviklinga 
har tidlegare gått over fleire tiår, slik at tilrettelegging og regulering har skjedd over tid. 
Moglegheitene ς og endringane ς vi no står framfor innanfor klimatilpassing, informasjonssamfunnet 
og digitalisering er så store, at transportsektoren vil måtte konkurrere med lågare marginar i åra 
framover. Teknologisk utvikling har så langt i historia ikkje skapt «disrupsjonar» og trendbrot i 
transportsystema7. Men dette kan endre seg gjennom aukande miljøkrav og med utviklingstempoet 
vi ser innan digitalisering og digital innovasjon (digital disrupsjon). 
 
Sjølv om sjøtransporten i dag er leiande innanfor råvareindustrien, og er i vekst på stykkgods og 
containermarknaden, er innsatsfaktorane innanfor sjøtransporten relativt sett dyrare enn innanfor 

                                                           
6 Kapittel 1 og første del av kapittel 2 i SDs oppdrag til Kystverket datert 15. august 2019  
7 Internasjonale trender og utviklingstrekk i godstransportmarkedet, utredningsrapport (NTP 2022-2033) 
 22. feb. 2019 

https://www.kystverket.no/Om-Kystverket/Bibliotek/sok/rapporter/kystverket-mot-2050/
https://www.regjeringen.no/globalassets/departementene/nfd/dokumenter/strategier/nfd_havstrategi_2019_norsk_uu.pdf
https://www.regjeringen.no/globalassets/departementene/nfd/dokumenter/strategier/nfd_havstrategi_2019_norsk_uu.pdf

dei konkurrerande transportformene. Til dømes er eit fartøy dyrare enn ein lastebil og ei hamn 
dyrare enn ei lasterampe for bil. Sjøtransporten må bere auka finansiell risiko og det kan gi svekka 
konkurranseevne. Reguleringar og insentivordningar kan styre utviklinga og styrke sjøtransporten 
sine konkurransefortrinn.  
 
Med eksisterande verkemiddel, sektorkunnskap, analysemiljø og tilgang på data vil Kystverket vere i 
ein unik posisjon til å vere med på å løfte fram og utvikle sjøtransporten sine konkurransefortrinn 
mot dei andre transportformene. Organiseringa må legge til rette for robuste kompetanse- og 
utgreiingsmiljø som fokuserer på sjøtransporten sine konkurransevilkår.  
 
Samferdseldepartementet la om den overordna styringa av transportetatane sitt arbeid med NTP 
2022 -2033 med verknad frå hausten 2018. Etter denne omlegginga tek Kystverket og dei andre 
transportetatane i mot deloppdrag, som dei svarer ut til departementet. Kystverket har som følge av 
dette fått ein endra prosess for arbeidet med NTP. Ein større del av arbeidet blir no svart ut gjennom 
eit eige NTP-prosjekt, med koordinerte leveransar gjennom fagavdelingane. 
 
Den mest omfattande oppgåva så langt har vore å svare ut oppdrag 1 (1 av foreløpig 9 oppdrag). I 
oppdrag 1 har Kystverket gått gjennom alle drifts- og investeringsoppgåver for å identifisere 
moglegheiter for effektivisering, redusere kostnader og auke nytten i samferdselssektoren sitt arbeid 
og ressursinnsats. Samferdseldepartementet har utfordra Kystverket på at vi skal styrke kapasiteten 
og kvaliteten i bidraget vårt for ei samla nasjonal transportløysing på linje med dei andre 
transportetatane.  
 
Departementet stiller også auka krav til å dokumentere effektar av tiltak gjennom tiltaksvurdering og 
eventuelt samfunnsøkonomisk analyse. Dette blir lagt til grunn for ei fagleg prioritering av kva tiltak 
som blir foreslått inn i NTP. 
 
Figur 7: Overgang frå enkeltvis prosjektplanlegging til strekningsvis planlegging 

2.2 Havrommet og nordområda 
Nye næringar, som fornybar energiproduksjon offshore og matproduksjon, kan krevje auka areal 
langs kysten og på havet. Dette må vurderast opp mot omsynet til sjøtransporten og andre område. 
Auka aktivitet og fleire aktørar kan over tid gi fleire arealkonfliktar.  
 
Prognosane peikar mot meir transport på sjøen i framtida, men med endra trafikkbilete og andre 
typar skip. Nordaustpassasjen kan gi meir sjøtransport frå Asia til Europa gjennom norske farvatn og 
inn til norske hamner. 
 
I dag er forvaltninga av areala langs kysten og på havet fragmentert og sektorisert, men for å møte 
framtidas utfordringar er det viktig å få på plass ei meir heilskapleg forvalting. Ei meir samordna 
forvaltning kan ta i vare regelverket betre, sørge for deling av kunnskap og data og sikre god 
informasjonsflyt. Teknologi, digitalisering og data om kysten og havet er viktige premissar for å 
lukkast med dette. 
 
Havbruk trekker lenger til havs. Samstundes forventar ein ei auka satsing på havvind og vindmøller. 
Det varslast meir cruisetrafikk i nord med auke i skuldersesongane. Kystverket kan i dette bildet 
samle nordområdekompetansen og nytte denne på ein betre måte enn i dag. Kystverket kan bli ein 
premissleverandør i «kampen om havareala» ut frå sikkerhet og framkome og som eit førebyggande 
arbeid med mål om å fremme Kystverket som transportetat.  
 
Kystverket har kunnskap om forvalting, sjøtransport, operativ beredskap og miljø -  i tillegg til at vi 
forvaltar data om aktivitetar langs kysten og på havet. Vi driv med kyst- og havovervaking og både 
utviklar og forvaltar infrastrukturen. Dette set oss i ein unik posisjon til å kunne ta ei leiande 
koordinatorrolle i den heilskapelege arealforvaltninga, og til å bli ein kunnskapsleverandør i enda 
større grad enn i dag. 
 
For å klare dette, må organisasjonen vere tett på nasjonal og internasjonal forsking og utvikling. 
Analysekapasitetane må aukast, og samhandlinga må styrkast både internt, nasjonalt og 
internasjonalt.  

2.3 Klima og miljø  
I utgangspunktet har sjøtransporten eit lite miljøavtrykk samanlikna med dei andre tradisjonelle 
transportformene. Sjøtransporten påverkar likevel miljøet gjennom mellom anna klimagassutslepp, 
støy og utslepp til sjø gjennom ballastvatn og avfall.  
 
Marin forsøpling er ei dagsaktuell problemstilling. Utover forureininga slik vi kjenner den i dag, vil nye 
næringsformer og endra forbruksmønster kunne gi nye utfordringar framover i tid. Ny 
næringsaktivitet til havs, nye energiberarar og klimaendringar/ekstremver vil stille krav til ein meir 
dynamisk beredskap mot akutt forureining. 
 
I dag har Kystverket ansvaret for klima og miljø i eigen sektor, i forvalting av hamner og sjøtransport 
og gjennom arbeidet for sjøsikkerheit og beredskap mot akutt forureining. Visjonen vår spenner 
likevel vidare enn dette, og seier at vi skal utvikle verdas sikraste og reinaste kyst og havområde.  
Eitt av verkemidla for å oppnå dette kan vere incentivordningar og reguleringar som gjer at tiltak 
løner seg på kortare sikt, eller som kan framskynde teknologiutvikling og flåtefornying over tid. 
Kystverket må òg halde fram med å vere pådrivar for utvikling av innovative løysingar i eigne 
anskaffingar. Kystverket kan ta ei viktig rolle som kunnskapsformidlar, og kan i større grad samle inn 
data og overvake miljøtilstanden gjennom infrastrukturen vår.  
 
Per i dag er det ingen forvaltingsaktørar som har eit heilskapleg ansvar for marin forsøpling. 
Samarbeid, kunnskapsinnhenting og datadeling vil vere viktig for å lukkast med dette. Kystverket har 
mellom anna etablerte eit system for opprydding, erfaring med logistikk og maritime operasjonar og 
eit stort kontaktnett mot ulike brukargrupper. Dette gjer oss i stand til å ta det heilskaplege ansvaret 
for marin forsøpling.  
 
 

2.4 Teknologi og digitalisering  
Den teknologiske utviklinga vil utfordre oss som transportetat innanfor alle verksemdsområda våre. 
Det vil bli stilt større forventingar til oss, og samfunnet vil krevje effektive og sikre løysingar og 
spreiing av kunnskap om sektoren. Auka aktivitet kan gi auka behov for tenestane våre, 
infrastrukturen og kompetansen vår. Autonome skip er døme på teknologiar som kan gi nye 
overvakingsbehov. 
 
Samstundes ligg det ei rekke nye moglegheiter i ny teknologi, til dømes gjennom trafikkstyring. 
Sensorteknologi og betre kopling til internett kan gi nye moglegheiter for datafangst ς som igjen kan 
nyttast til analyse og gi oss kunnskap om sektoren og miljøet. Vi kan få digitale løysingar som gir oss 
eit betre totalbilete av risikoen for grunnstøytingar og kollisjonar.  
 
Med auka digitalisering aukar sårbarheita og trugslane frå vondsinna angrep eller brot på og nedetid i 
sikkerheitssystema som sjøtransporten vil vere avhengig av.  
Kystverket må bli ein sterkare og tydelegare transportetat og vere eit kunnskapsnav som sørger for 
deling av oppdatert sektorkunnskap. Kystverket bør vere pådrivar for ei meir heilskapleg tilnærming 
til sjøsikkerheitsarbeidet. 
 
Samstundes har vi eit stort potensial i betre samhandling internt. Dette kan gjere oss betre i stand til 
å unytte moglegheitene i ny teknologi og eksisterande data. Vi må ha sterke utviklarmiljø som gir 
grobotn for innovative løysingar, og utviklinga må vere brukarretta.   
 

  



Utgreiing om Kystverkets organisering, styringssystem og ressursutnytting 1. februar 2020                                                                  19 
 

2.5 Ny hamne- og farvasslov  
Frå 1.1.2020 gjeld ny hamne- og farvasslov som samla sett gir Kystverket ei styrka rolle og ei noko 
utvida oppgåve framover. 
 
Ordninga med at søknad om tiltak som påverkar Kystverket sine anlegg (i praksis statlege 
fiskerihamner) skal handsamast av Kystverket, er ikkje vidareført. Frå 2020 er det kommunane som 
er første instans sakshandsamar på tiltak i desse hamnene, medan Kystverket er forventa å bli 
klageorgan. Eit tiltak i ei tidligare fiskerihamn blir etter dette handsama likt som for tiltak i alle andre 
hamner. 
 
Hamne- og farvasslova gir Kystverket eit noko utvida ansvar for utbetring av farvatnet enn tidlegare. 
Tidlegare hadde Kystverket og kommunane delt ansvar, der Kystverket har ansvar i farlei og utanfor 
ei nautisk mil utanfor grunnlinja og ut til 12 nautiske mil, og kommunane i kommunalt sjøområde 
utanfor farlei Frå og med 2020 har Kystverket ansvar for utbetring av farvatnet i alt sjøområde, 
statleg og kommunalt. Det er vanskeleg å spå om dette i praksis vil medføre store endringar eller 
ikkje, sidan Kystverket sine farvassplaner vil framkome som resultat av ei lang rekke prosessar for å 
optimalisere samansetningar av tiltak.  
 
Med hamne- og farvasslova har Kystverket fått eineansvar for navigasjonsinnretningar og farvasskilt. 
Kommunar og andre aktørar kan framleis få løyve frå Kystverket til å sette opp slike, og då vil dei 
sjølve bere kostnads- og vedlikehaldsansvaret.  
 

2.5.1 Forsterka rolle som tilsynsmyndigheit 
Rolla som tilsynsmyndigheit vil kunne bli noko meir omfattande, spesielt i høve hamnekapital og 
farvassavgift i kommunane. Med oppmjuking av reglar om hamnekapital må ein samstundes forvente 
meir arbeid i planmedverknad overfor kommunane for å sikre gode hamne- og terminalhøve i tråd 
med samfunnets transportbehov og behov for intermodalitet mellom transportformane. 
Samferdselsdepartementet har i tillegg bedt oss om å styrke oss som hamneetat og planmedverkar 
generelt; uavhengig av den nye lova.  

 

2.6 Endringar i trafikkbiletet på sjø 
 

Auka cruisetrafikk også vinterstid 

Cruisetrafikken er aukande, også vinterstid. Havari med cruiseskip kan vere katastrofalt, spesielt 
dersom skipet ikkje er i stand til å bruke eigne redningsmidlar. Ulykka med Viking Sky viste dette.  
 
Risikoen for uhell eller havari ved seilas innaskjærs, er knytt til grunnstøyting som følge av blackout, 
feil på navigasjons- og manøversystem, feilnavigasjon mm. Denne risikoen er til stades heile året, 
men faktorar som redusert sikt, mørke, snøbyger, lave temperaturar, sterk vind mv. medfører større 
risiko på vinteren enn om sommaren. Utfordringane vinterstid gjeld seilas i leia og anløp av 
hamnene. Cruisefartøya er store i forhold til farvatnet dei seglar i mange stader, og kombinasjonen 
redusert sikt, tronge farvatn og anna trafikk skaper større utfordringar om vinteren.  
 
Denne auka risikoen treng avbøtande tiltak som krev aktivitet og ressursar frå Kystverket.  

 

Fritidsflåten 

Forenkla sett kan ein seie at tre av ti husstandar i landet eig fritidsbåt. Totalt utgjer dette 687 000 
hushaldningar. Det er på sør- og vestlandet at båttettleiken er størst (35,7 prosent). Frå 2011 til 2017 

auka talet på husstandar i Noreg som eig ein eller fleire båtar med 6,4 prosent (2011 24,5 prosent - 
2017 30,9 prosent) ifølge båtlivundersøkinga 2018.   
 
Havarikommisjonens rapport over dødsulykker relatert til fritidsfartøy peiker på to område der 
Kystverket kan ta ei rolle. Den eine er grunnstøytingar der årsakssamanhengen er stor fart, mørke, 
alkohol og lokalt kjente båtførarar. Noko anna som også kjenneteiknar dei forulykka båtførarane er 
at dei er relativt yngre enn snittet (mann, alder rundt 40 år). 
 
Eit anna område der Kystverket kan ta ei rolle er fall i sjø (drukning) på veg om bord eller ut av båt 
(fall frå bryggeanlegg og båt ved kai). Her kan Kystverket ta ei rolle som premissleverandør for 
utforming og etablering av gode retningslinjer for kaianlegg og brygger gjennom vår deltaking i 
plansaker. 
 
Sjøfartsdirektoratet har levert ein handlingsplan mot fritidsbåtulykker der Kystverket er med. Her er 
det lista opp ein del handlingspunkt for å redusere ulykker og dødsfall.  
 

2.7 Endringar i sikkerheitsbiletet - Samfunnssikkerheit og beredskap 
På same måte som for resten av det sivile samfunnet har Kystverket vorte påverka av endringane i 
tryggleiksbildet dei siste åra. Kunnskap om den lange og samansette kysten vår er viktig for at staten 
skal kunne nytte landet best mogleg i ei krise. Forsvaret av Norge har sidan den kalde krigen bygd på 
prinsippet om totalt forsvar, der alle staten sine ressursar skal nyttast for å skape eit mest mogleg 
robust samfunn i krise og i krig. Tenestene Kystverket leverer og datagrunnlaget vi innhentar, er 
vurdert som ei viktig støtte til samfunnet i slike situasjonar.  
 
Gjennom totalforsvarsprogrammet har alle offentlege etatar endra fokus for å kunne samverke i ei 
sikkerheitspolitisk krise. Dette gjeld både fysiske og elektroniske system og tenester, og det blir øvd 
på stadig fleire arenaer. Forsvaret har dei siste tre åra hatt store årlege øvingar der heile 
totalforsvaret har vore med. Kystverket sitt bidrag i denne ramma er mellom anna å stille tenester, 
personell og sensordata til disposisjon for Forsvaret og å rådgje i bruken av desse. Kystdirektøren sin 
funksjon under større kriser og etaten si deltaking i Sentralt Totalforsvarsforum, er dermed blitt meir 
sentral. Kystverket har etablert infrastruktur, mellom anna gradert kommunikasjon for å kunne 
understøtte denne aktiviteten framover. 
 
Arbeidet med å fornye planar for krise- og krigssituasjonar, og med å lage planar for tenester som 
ikkje fanst under den kalde krigen, vil krevje ressursar i Kystverket framover. Det vil også deltaking i 
øvingar og samhandlingsprosjekt med andre etatar innanfor ramma av totalforsvarsprogrammet. 
Dette er eit løft etaten må ta for å kunne vere robust nok til å kunne levere dersom situasjonen skulle 
krevje det, og dette er eit område med aukande fokus. 

3 MÅL OG KRITERIER FOR FRAMTIDIG ORGANISERING 
 

3.1 Målsetting for ny organisering 
 

Samfunnsmål 

Kystverket skal ta i vare eit heilskapleg sektoransvar for sjøtransport og framkome til sjøs, hav- og 
kystforvaltninga, sjøsikkerheitsarbeidet, og for klima og miljø innan vår sektor, samt eit 
sektorovergripande ansvar for beredskap mot akutt forureining. 
 
Kystverket skal vere ein kompetent og velfungerande organisasjon som løyser dette 
samfunnsoppdraget på ein effektiv og brukarretta måte - med riktig kvalitet.  
 
Kystverkets organisasjon skal også vere i stand til raskt å møte endringar, nye utfordringar og 
moglegheiter til sjøs, endringar i teknologien og i miljø og klima.    
 

Effektmål (illustrert i figur 4 i samandraget) 

Kystverket skal bli betre i stand til å oppfylle samfunnsmåla gjennom: 
A. Tydelegare interne styringslinjer og enklare vedtaksprosessar 
B. Betre samordning  
C. Betre utnytting av ressursane og tydelegare prioriteringar  
D. Betre evne til å gå framtida i møte gjennom innovasjon, kunnskapsutvikling og evne til å ta 

ansvar for nye område samfunnet har behov for  
 

Resultatmål 

Utarbeide tilråding til:  
Å Ein smart og framtidsretta organisasjonsstruktur 
Å Ein gevinstrealiseringsplan for korleis effektane av ny organisering skal hentast ut 
Å Mål og resultatindikatorar for heile Kystverket 

 
Dette skal danne grunnlaget for å kunne realisere effektmåla og samfunnsmålet. 
 
 

3.2 Kriterier som skal ligge til grunn for ny organisering av Kystverket 
For å konkretisere vurderinga av ulike organisasjonsalternativ er det utarbeidd åtte kriterier som skal 
ligge til grunn for ny organisering av Kystverket. Desse åtte kriteria er ei operasjonalisering av 
effektmåla over, og er som følger: 
 

1. Enkle og vertikale leiings- og avgjerdslinjer der fag-, resultat- og personalansvar heng saman 
2. Ei mindre toppleiargruppe  
3. Ta i vare to-nivå og skilje drift og forvalting der det er nødvendig 
4. Fremme samhandling innan og mellom fagområde der det er behov 
5. Robuste og profesjonelle fagmiljø 
6. Meir effektiv og målretta ressursutnytting 
7. Tilgjengelegheit og kvalitet for brukerane innan sektorområda våre  
8. Dynamisk struktur som fremmer innovasjon, utvikling og som legg til rette for endring 

 
 
Meir om kvart kriterium: 

Kriterium 1: Enkle, vertikale leiings- og avgjerdslinjer - fag-, resultat- og personalansvar 

Dette kriteriet støttar opp under både effektmål A og B.  
For å oppnå tydlegare styring og god samhandling innanfor verksemdsområda, er det viktig med 
enklare leiingslinjer der fag-, resultat- og personalansvar heng saman. Dette gir ein sterkare 
samanheng mellom den einskilde leiaren sitt ansvar og mynde, som igjen kan føre til at 
avgjerdsprosessane blir tydelegare og enklare.  
 

Kriterium 2: Ei mindre toppleiargruppe  

Dette kriteriet støttar opp under effektmål A. 
Som kystdirektøren sitt øvste rådgjevande organ, må toppleiargruppa ha ei balansert samansetjing 
som reflekterer dei ulike verksemdsområda si betydning. Kystdirektøren må kunne utøve 
personalansvaret for toppleiarane, og følgje opp desse leiarane sine resultat på ein god måte. Dette 
fordrar eit avgrensa tal på toppleiarar som kystdirektøren har direkte personalansvar for. 
Mellomleiarane vil spele ei viktig rolle som bindeleddet mellom personalressursane og 
toppleiargruppa/Kystdirektøren.  
 

Kriterium 3: Ta i vare to-nivå og skilje drift og forvalting der det er nødvendig 

Dette kriteriet støttar opp under effektmål A.  
Sjølv om Kystverket er pålagd å ha to forvaltingsnivå på enkelte område er det viktig å gjere ei kritisk 
vurdering av kva for område dette gjeld. I fleire tilfelle vil ei to-nivådeling gi meir kompliserte 
styringslinjer. Der det er nødvendig, må dette likevel gjerast.  
Det same gjeld for skiljet mellom drift og forvalting; eit tydeleg skilje kan gjere oss betre i stand til å 
sjå brukarane sine behov i eit større perspektiv ς denne nytta må vegast opp mot ulempene eit slikt 
skilje gir i form av meir komplekse styringslinjer og barrierar mot samhandling. 
 

Kriterium 4: Fremme samhandling innan og mellom fagområde der det er behov 

Dette kriteriet støttar opp under effektmål B.  
Samordning av fagmiljø vil i dei fleste tilfelle gi betre samhandling innanfor det enkelte fagområdet. 
Kriterium 1 seier likevel ikkje noko om i kva grad denne samhandlinga er naudsynt for Kystverket si 
måloppnåing. For enkelte fagområde og prosessar kan samhandlinga vere vel så viktig mellom 
fagområde som innanfor det einskilde fagområdet. Kriterium 4 tvingar difor fram ei vurdering av kor 
det er naudsynt med god samhandling ς og at organiseringa legg til rette for slik samhandling der det 
har størst tyding.  
 

Kriterium 5: Robuste og profesjonelle fagmiljø 

Dette kriteriet støttar opp under effektmål B og D. 
For å redusere sårbarheit og risiko, gi rom for fagleg og personleg utvikling, fremje innovasjon og gi 
tilstrekkelig rom til at einingane våre kan gripe nye oppgåver, er det viktig med robuste og 
profesjonelle fagmiljø. Fagmiljøa må ha tilstrekkelig med personalressursar til at oppgåvene kan 
løysast på ein robust måte ς og til at fagmiljøet kan vidareutvikle kompetanse og kapasitet til å vere 
ein utfordrar på innovasjonsfronten. 
 

Kriterium 6: Meir effektiv og målretta ressursutnytting 

Dette kriteriet støttar opp under effektmål C.  
Dette kriteriet krev at organiseringa gjer oss i stand til å nytte ressursane våre meir effektivt i høve 
måloppnåinga vår. I dette ligg det at organisasjonen skal levere betre måloppnåing til samfunnet for 
mindre ressursar. Dette kan vi klare gjennom redusert ressursbruk og gjennom auka måloppnåing og 
heva kvalitet på leveransane våre. Samordning av relevante fagmiljø vil gi meir effektiv og målretta 
ressursutnytting. 

Kriterium 7: Tilgjengelegheit og kvalitet for brukerane innan sektorområda våre  

Dette kriteriet støttar opp under effektmål C og D.  
Kystverket leverer tenester til brukarar i heile landet. Vi må vere tilgjengelige for brukarane våre der 
dei krev at vi er og når dei krev at vi er det. Kvaliteten på tenestene vi leverer må vere i tråd med det 
brukarane ventar. Samstundes må vi sjå dette i samanheng med ressursbruken, slik at ressursbruken 
blir prioritert riktig innanfor breidda av sektorområda våre. 
 

Kriterium 8: Dynamisk struktur som fremmer innovasjon, utvikling og legg til rette for endring 

Dette kriteriet støttar opp under effektmål D.  
Kystverket si organisering vil ikkje vere låst for all framtid. Samstundes viser perspektivutgreiinga vår 
at vi kan få endra oppgåver og rammevilkår framover i tid. Organisasjonsstrukturen må vere 
dynamisk nok til at vi kan endre oss i takt med verda rundt oss ς og til at vi kan utvikle oss og vere ein 
pådrivar for innovasjon. 

4 TILRÅDING TIL FRAMTIDIG ORGANISERING OG RESSURSUTNYTTING 

 

Funksjonsorganisering 

Grunnlaget for ei funksjonsbasert organisering er at oppgåver som er likearta og/eller som brukar 
same kunnskap blir lagt i same driftseining. Av dette følger også at oppgåvene blir organisert 
uavhengig av geografi.  Det inneber at likearta oppgåver og kunnskapen som trengs til 
oppgåveløysing samlast i same organisatoriske eining (Jacobsen & Thorsvik 2013).  
 
Fordelar med funksjonsorganisering er at ein mellom anna legg til rette for spesialisering, unngår 
dobbeltarbeid, hentar ut stordriftsfordelar og overfører kunnskap rundt like oppgåver.  
 
Mogelege ulemper med funksjonsorganisering er at det kan oppstå subkulturar i einingane, 
manglande interesse og forståing for dei andre einingane sitt arbeid. Det kan også oppstå 
samordningsproblem. Eksternt kan mogleg ulempe vere at brukarane må halde seg til fleire 
sjølvstendige einingar og fleire treffpunkt. 
 
Lostenesta vart skilt ut frå regionane og funksjonsorganisert som eiga eining frå 2015. Det same vart 
Rederiet allereie i 2003. Beredskapsområdet, som vart lagt til Kystverket i 2003, har aldri vore 
organisert under regionane, og er på denne måten òg funksjonsorganisert i dag.  
 
Arbeidet i dagens regionar er i stor grad knytt til utøving av mynde, planarbeid og tilsyn på regionalt 
nivå, samt sjøtrafikksentralar. I tillegg har alle fem regionane eigne senter som utfører nasjonale 
oppgåver. Desse områda er ikkje funksjonsorganiserte i Kystverket i dag. I oppdraget frå 
departementet blir Kystverket bedt om å utgreie om også desse oppgåvene bør 
funksjonsorganiserast. 
 
Basert på erfaringane Kystverket har med funksjonsorganisering, tidlegare utgreiingar om 
organisering ς og for å kunne møte kriteria i kap. 3.2 ς bør Kystverket ha ei funksjonsorganisering på 
alle område. Det vil seie at Kystverket går vekk frå region- og sentermodellen med hybrid 
organisering. Innanfor fleire område vil det framleis vere naudsynt med lokalt nærvær, jf. kap. 4.6. 
 

Inndeling i verksemdsområde 

Like funksjonelle oppgåver som høyrer til i same «produksjonskjede», bør samordnast i eitt 

verksemdsområde under leiing av éin verksemdsområdedirektør. Samling av liknande og brukarretta 

tenestar innanfor avdelingar kan gje meir effektiv og målretta ressursutnytting med auka kvalitet for 

brukarane. Organiseringa sikrar meir robuste og spissa fagmiljø innanfor kvart fagområde. Dette kan 

gje større grad av måloppnåing. 

 

Ei slik inndeling i verksemdsområde vil gi enkle og vertikale leiings- og avgjerslelinjer der fag-, 

resultat- og personalansvar heng saman. Dette vil erstatte dagens doble styringslinjer. I den tilrådde 

funksjonsmodellen vil dagens hovudkontor og regionane med senter bli oppløyst som 

organisatoriske einingar.  

 

Kystverket tilrår ei inndeling i fire verksemdsområde slik det kjem fram av figuren på neste side.  

Figur 1 (vist i samandraget): Inndeling i fire verksemdsområde etter hovudfunksjon i ny organisasjonsmodell for Kystverket  

 
 

 
 

 

På denne måten får Kystverket ein eigen funksjon som er ansvarleg for å forvalte, bygge og drifte den 

fysiske infrastrukturen langs kysten (verksemdsområde 1), og ein eigen funksjon som er ansvarleg for 

å forvalte, utvikle og drifte den «digitale» infrastrukturen (verksemdsområde 2). I sistnemnde ligg 

mellom anna ITS, overvaking og digitale tenester som SafeSeaNet og BarentsWatch.  

 
Verksemdsområde 3 Miljøberedskap gir eit meir spissa miljøfokus for beredskapen mot akutt 
forureining, som er under utvikling som følgje av klimatiske endringar, samt endringar i trafikk og 
drivstofftypar. Verksemdsområdet skal ta i vare Kystverket si rolle som sektorovergripande 
forureningsmyndigheit. 
 

Lostenesta vart funksjonsorganisert i 2015, jf. kap. 4.4.5, og vert tilrådd vidareført som eige 

verksemdsområde 4. 

 

Ved å gjere ei slik inndeling får ein ei funksjonsorganisering der «hovudfunksjonane» til kvart 

verksemdsområde er tydeleg og ikkje overlappar med kvarandre. Samstundes vil det alltid vere 

enkelte område som ikkje naturleg høyrer inn under desse «hovudfunksjonane». I slike tilfelle vert 

omsyn til samhandling med andre område lagt til grunn for plassering i verksemdsområde. Eit døme 

på dette er samfunnssikkerheit, der hovudansvaret vert tilrådd plassert i verksemdsområde 2. 

 

Dei nye verksemdsområda skal ha ei felles leiargruppe med direktøren for verksemdsområdet og 
leiarane for avdelingane i verksemdsområdet. I funksjonsorganiseringa må det vere ei klar 
ansvarsfordeling mellom direktørnivået og avdelingsnivået. Det må vere stor grad av fagleg autonomi 
i avdelingane, og det er i hovudsak avdelingane som skal ha kjernekompetansen i verksemdsområda. 
Samtidig skal direktøren ha det tverrgåande ansvaret, samt prioriteringsansvaret når det gjeld 
ressursbruk og koordinering.  

  






























































































































